
	Նախագծով սահմանվում է, որ Կառավարության ֆինանսների կառավարման տեղեկատվական համակարգի (ԿՖԿՏՀ) ծրագրային ապահովման (SOFT), ինչպես նաև համակարգի ներդրման գործընթացի արդյունավետ կառավարման համար ներգրավվող խորհրդատուի ծառայությունների ձեռքբերման նպատակով Հայաստանի Հանրապետության ֆինանսների նախարարության կողմից կազմակերպվող գնման ընթացակարգերի շրջանակում մասնակիցներին ներկայացվող որակավորման չափանիշներն ու դրանց գնահատման համար ներկայացվող փաստաթղթերը, մասնակիցների կողմից հայտի, իսկ ընտրված մասնակիցների կողմից պայմանագրի և (կամ) որակավորման ապահովում չպահանջելու դեպքերը, իսկ պահանջելու դեպքում այդ ապահովումների չափերը, կանխավճարի չափը և կանխավճարի մարման կարգը, ինչպես նաև պայմանագրերին ներկայացվող հիմնական պայմանները սահմանվում են գնման հայտերով՝ չկիրառելով հավելվածի 60-րդ կետի, 32-րդ կետի 1-ին ենթակետի «գ» պարբերության և նույն կետի 9-րդ ու 10-րդ ենթակետերը, 114-րդ կետի 2-րդ ենթակետի և 33-րդ կետի պահանջները:
Այս կապակցությամբ հարկ ենք համարում անդրադառնալ Հայաստանի Հանրապետության կառավարության 2017 թվականի մայիսի 4-ի № 526-Ն որոշման № 1 հավելվածի 3-րդ կետում առկա այն կարգավորմանը, որի համաձայն՝ 
«Յուրաքանչյուր առանձին դեպքում, հիմնավորելով գնման գործընթացի առանձնահատկությունը, պատվիրատուն կարող է դիմել Հայաստանի Հանրապետության կառավարությանը (սահմանված կարգով ներկայացնելով համապատասխան Հայաստանի Հանրապետության կառավարության որոշման նախագիծ)` հայցելով վերջինիս թույլտվությունը՝ գնումն իրականացնել առանց սույն կարգով սահմանված պայմաններից մեկի կամ մի քանիսի պահպանման՝ կիրառելով կամ չկիրառելով դրան փոխարինող այլ պայման (պայմաններ):
Սույն կետը չի վերաբերում ինչպես սույն կարգի 32-րդ կետի 1-ին ենթակետի «թ» պարբերությամբ և 43-րդ կետով նախատեսված, այնպես էլ այն դեպքերին, երբ պայմանը (պայմանները) սահմանված է օրենքով կամ բխում է օրենքի պահանջից»:
 «Գնումների մասին» օրենքով (այսուհետ՝ Օրենք), մասնավորապես՝ Օրենքի 28-րդ հոդվածի 1-ին մասի համաձայն՝
 «1. Հրավերը պետք է պարունակի`
1) հղում հրապարակված հայտարարությանը` ի լրումն որի տրամադրվում է հրավերը.
2) մրցույթի ծածկագիրը.
3) հայտերի պատրաստման հրահանգները.
4) որակավորման չափանիշները, մասնակցության իրավունքի պահանջները և դրանց գնահատման կարգը.
4.1) գնման գինը.
5) գնման առարկայի բնութագրերը.
6) հայտերի գնահատման և ընտրված մասնակցի ընտրության կարգը.
7) պայմանագրի նախագիծը.
8) եթե գնումն իրականացվում է չափաբաժիններով, և մասնակիցներին թույլատրվում է հայտեր ներկայացնել գնվող ապրանքների, աշխատանքների և ծառայությունների միայն մի մասի համար, ապա դրա պայմանները և կարգը.
9) հայտով ներկայացվող գնի հաշվարկման կարգը, ներառյալ՝ գինը արտարժույթով ներկայացվելու դեպքում դրա փոխարժեքը.
10) նշում այն մասին, որ առաջարկվող գինը, ապրանքների, աշխատանքների և ծառայությունների արժեքից բացի, ներառում է փոխադրման, ապահովագրման, տուրքերի, հարկերի, այլ վճարումների գծով ծախսերը և չի կարող պակաս լինել դրանց ինքնարժեքից: Առաջարկվող գնի հաշվարկը պետք է ներկայացվի հայտով.
11) հայտի, պայմանագրի և որակավորման ապահովումներին վերաբերող պահանջները.
12) հայտերի ներկայացման պայմանները, ներառյալ՝ ձևը, տեղը, ժամկետը և հայտի լեզուն, հայտերի վավերականության ժամկետը.
13) գնման գործընթացի վերաբերյալ պարզաբանումներ ստանալու կարգը, տեղեկություններ մասնակիցների հետ կազմակերպվելիք հանդիպումների մասին, ինչպես նաև գնահատող հանձնաժողովի քարտուղարի անունը և ազգանունը.
14) հայտերի բացման ձևը, վայրը, օրը և ժամը.
15) տվյալ գնմանը վերաբերող` սույն օրենքի և իրավական այլ ակտերի դրույթներին կատարված հղումները.
16) պայմանագիր կնքելու առաջարկը ներկայացնելու պայմանները.
17) գնման գործընթացի հետ կապված գործողությունները (անգործությունը) կամ ընդունված որոշումները բողոքարկելու՝ մասնակցի իրավունքը և կարգը.
18) հայտը մերժելու հիմքերը.
19) հայտի նախապատրաստման, ներկայացման, բացման և գնահատման, ինչպես նաև գնումների վերաբերյալ անհրաժեշտ այլ տեղեկատվություն»։
Վերոգրյալ իրավանորմի դրույթների համատեքստում՝ հարկ ենք համարում նշել, որ Նախագծի վերոնշյալ կարգավորումները ունեն լրացուցիչ հիմնավորման կարիք՝ նկատի ունենալով նաև Օրենքի 28-րդ հոդվածի վերոնշյալ պահանջները։

	Ընդունվել է ի գիտություն: 
ՀՀ կառավարության 04/05/2017թ. N 526-Ն որոշմամբ հաստատված կարգի 21-րդ կետի համաձայն նախագծով սահմանվող առանձնահատկություններին վերաբերող պայմանները հանդիսանում են պատասխանատու ստորաբաժանման (մասնագիտական խմբի) կողմից հաստատվող գնման հայտում ներառվելի պահանջներ, իսկ ապահովումների մասով պայմանները սահմանված են նշված կարգով և տվյալ դեպքում ՀՀ կառավարության որոշմամբ դրանց ներկայացվող պայմանները որոշելու հարցը ևս՝ նախագծով սահմանված գնման գործընթացների մասով, վերապահվում է պատասխանատու ստորաբաժանմանը (մասնագիտական խմբին): Ընդ որում այդ պարագայում ևս այդ պայմանները հաստատվում են գնման հայտով: Միաժամանակ պետք է նկատի ունենալ նաև, որ նույն կարգի 26-րդ կետի համաձայն ընթացակարգերի կազմակերպումն իրականացվում է գնման հայտի հիման վրա և դրանով նախատեսված պահանջները ներառվում են հրավերում:  

